
AUDITDA RAQAMLI TEXNOLOGIYALARNI 
QOʻLLASH TARIXI VA ISTIQBOLLARI
Muydinov Erkin Djamaldinovich
Toshkent davlat iqtisodiyot universiteti, i.f.n, dotsent
ORCID: 0009-0001-6412-1368

Annotatsiya: Maqolada raqamli texnologiyalar va sun’iy intellektdan audit jarayonida foydalanish tarixi, ularning audit 
o‘tkazish metodologiyasiga ta’siri, ustunliklari, joriy etish jarayonida yuzaga kelishi mumkin bo‘lgan muammolar hamda 
sohaga mazkur texnologiyalarni qo‘llash istiqbollari yoritiladi.

Kalit soʻzlar: audit, xalqaro audit standartlari, raqamli texnologiyalar, sun’iy intellekt, risk, integratsiya, dasturiy ta’minot.
Abstract: The article examines information on the history of the use of digital technologies and artificial intelligence in the 
audit process, its impact on the audit methodology, its advantages, possible problems with its implementation, and the 
prospects for applying these technologies to the field.

Key words: audit, international auditing standards, digital technologies, artificial intelligence, risk, integration, software. 
Аннотация: В статье рассматриваются сведения об истории применения цифровых технологий и искусственного 
интеллекта в аудиторском процессе, их влиянии на методологию аудита, их преимуществах, возможных проблемах 
при их внедрении, а также перспективах применения этих технологий на практике.

Ключевые слова: аудит, международные стандарты аудита, цифровые технологии, искусственный интеллект, 
риск, интеграция, программное обеспечение.

K I R I S H
Iqtisodiyotdagi zamonaviy o‘zgarishlar va axborot texnologiyalarining rivojlanishi audit amaliyotiga sezilarli 

ta’sir ko‘rsatmoqda. Biznes jarayonlarni raqamlashtirish, ma’lumotlar hajmining ortishi va sun’iy intellektning 
joriy etilishi audit uchun yangi imkoniyatlar bilan birga, yangi muammolarni ham yuzaga keltirmoqda. Moliyaviy 
hisobotlarni tekshirishning an’anaviy usullari zamon talablariga javob bermayapti. Raqamli texnologiyalar (RT) 
va sun’iy intellekt (SI) auditorlarga o‘z xulosalarining sifati va ishonchliligini oshirish imkonini bermoqda.

Maqolaning maqsadi — zamonaviy auditorlik amaliyotiga raqamli texnologiyalar va sun’iy intellektni joriy 
etish bo‘yicha tarixiy ma’lumotlarni o‘rganish, ilg‘or xorijiy tajribani tahlil qilish orqali bu jarayon bilan bog‘liq 
to‘siqlar va xavflarni aniqlash hamda yangi sharoitlarda kichik va o‘rta biznes korxonalari auditini takomillashtirish 
bo‘yicha tavsiyalar ishlab chiqishdir.

M A V Z U G A  O I D  A D A B I Y O T L A R  S H A R H I
KOʻK ni MHXSga oʻtishi va ular faoliyatining auditi jarayonida RT va SI ni qoʻllash amaliyotini audit uslubiyoti 

va texnikasiga tasiri masalalari  Miklos A. Vasarhelyi, Abhishek N., Divyashree M. S, Gepp A., Linnenluecke 
M.K., OʻNeill T.J., Smith T kabi xorijiy , Kazakova N.A, Generalova N.V va Yakimova V.A kabi rus olimlarining 
ilmiy ishlarida oʻz aksini topgan.

T A D Q I Q O T  M E T O D O L O G I YA S I
Maqolani tayyorlashda kuzatish, tahlil, sintez, induksiya, deduksiya va tizimli yondashuv kabi usullar 

qo‘llanildi. Ushbu usullar tegishli ma’lumotlarni to‘plash, modellar yaratish, nazariyalarni sinovdan o‘tkazish va 
bo‘lajak iqtisodiy hodisalar hamda jarayonlarni bashorat qilish uchun ishlatildi.

T A H L I L  V A  N A T I J A L A R
Butun dunyo va respublikamiz iqtisodiyotiga raqamli texnologiyalar (RT) va sun’iy intellekt (SI)ning tez 

sur’atlarda joriy etilishi auditorlik faoliyatining rivojlanishiga ham sezilarli ta’sir ko‘rsatmoqda.
Auditorlikda RT va SIdan foydalanish hozirgi bosqichga kelgunga qadar bir necha rivojlanish davrlarini 

bosib o‘tdi.

1-bosqich. Auditni raqamlashtirishgacha bo‘lgan davr
Audit shakllanganidan 1970-yilgacha bo‘lgan davrda auditorlik tekshiruvlari asosan qo‘l mehnatiga 

asoslangan holda amalga oshirilgan. Auditorlar audit tekshiruvi yakunida o‘z fikrlarini shakllantirishda qog‘ozli 
hujjatlar, qo‘lda bajarilgan hisob-kitoblar va ko‘p vaqt hamda mehnat talab qiluvchi tanlama kuzatish natijalariga 
tayanganlar.

2-bosqich. Raqamlashtirishning dastlabki qadamlari (1970–1980-yillar)
Shaxsiy kompyuter texnikasining paydo bo‘lishi va iqtisodiyotga kirib kelishi natijasida amaliyotda Lotus 

1-2-3 buxgalteriya dasturlari, moliyaviy ma’lumotlarni tahlil qilish uchun Microsoft Excel, Access kabi maxsus 
dasturiy mahsulotlarning qo‘llanilishi boshlandi. Shu bilan birga, tanlama tekshirish jarayonini avtomatlashtirish 
imkonini beruvchi Computer-Assisted Audit Techniques (CAATs) yaratilishi qo‘lda bajarilayotgan ishlarning bir 
qismini texnika zimmasiga yuklash imkonini berdi.

3-bosqich. 1990-yillar. Raqamlashtirish va ma’lumotlar bazalarini yaratish
Korxonalarda SAP va Oracle dasturiy ta’minotining Enterprise Resource Planning (ERP) tizimiga 

integratsiyasi kuchayishi bilan auditorlardan katta hajmdagi ma’lumotlarni tahlil qilishning yangi usullaridan 
foydalanish talabi yuzaga keldi. Moliyaviy hisobotlar auditini yengillashtirish imkonini beruvchi elektron hujjat 
aylanishi va elektron arxivlarni tashkil etish mexanizmlari paydo bo‘ldi. Audit jarayonida ishlatiladigan IDEA, 
ACL Analytics kabi elektron jadval va maxsus dasturlar ishlab chiqildi, bu esa audit o‘tkazish davrini qisqartirib, 
sifatini oshirishga imkon berdi.

4-bosqich. 2000–2010-yillar. Internet davri
Internetning rivojlanishi va yirik kompaniyalarning onlayn muhitga hamda bulutli serverlarga o‘ta boshlashi 

bilan auditorlar faqat mijozning hisobot ma’lumotlarinigina emas, balki juda katta hajmdagi tashqi manbalarni ham 
o‘rganishga majbur bo‘ldilar. Bu holat audit jarayonini avtomatlashtirishga qaratilgan harakatlarni tezlashtirdi. 
Shu davrda Big Data texnologiyalaridan foydalanish avj oldi va “axborot tizimlari va texnologiyalari auditi” deb 
nomlangan yangi audit turi shakllandi. Butun dunyoda audit sifatiga qo‘yiladigan talab yanada kuchaydi.

5-bosqich. 2010–2020-yillar. Auditga sun’iy intellektni joriy qilish
Bu davrga kelib, kuchli to‘rtlikka kiruvchi auditorlik kompaniyalari audit va konsalting xizmatlari bilan 

bog‘liq faoliyatlariga o‘zlari ishlab chiqqan sun’iy intellekt texnologiyalarini keng joriy eta boshladilar. Masalan, 
2015–2017-yillarda Deloitte — Omnia, PwC — Halo, EY — Helix/Canvas va KPMG — Clara kabi auditning 
raqamli platformalaridan foydalanishni boshladilar. PwC’ning Halo sun’iy intellekt ishlanmasi 2016-yilda sohada 
qo‘llanilayotgan eng yaxshi SI deb topilib, “Audit Innovation of the Year” mukofoti bilan taqdirlandi.

2018-yildan boshlab auditorlarning murakkab, tez bajarilishi lozim va yuqori aniqlikni talab qiladigan 
bir qator ishlari robot texnikasi zimmasiga o‘tkazila boshlandi. Shu yildan boshlab Xalqaro Buxgalterlar 
Federatsiyasi (XBF, IFAC) va boshqa tashkilotlar RT va SIning audit o‘tkazish texnologiyalariga sezilarli ta’sir 
ko‘rsatayotganini keng muhokama qila boshladilar.

Hozirgi bosqich. 2020-yildan hozirgi kunga qadar. Raqamli audit va  muntazam monitoring.
COVID-19 munosabati bilan mijozlarga masofadan turib xizmat ko‘rsatish uslubiyoti paydo bo‘ldi va 

kengayib bordi. Soha mutaxassislari tanlab tekshirish amaliyotidan butkul voz kechib, “transaction monitoring” 
va “continuous auditing” deb nomlangan, ma’lumotlarning to‘liq hajmini tahlil qilish konsepsiyasiga qiziqa 
boshladilar. Deloitte auditorlik kompaniyasining Omnia Trustworthy AI Module sun’iy intellekt ishlanmasi 2021 
va 2022-yillarda “Digital Innovation of the Year”, 2024-yilda esa “AI Innovation Initiative of the Year” mukofotiga 
sazovor bo‘ldi.

2024-yilda Xalqaro audit va ishonch bildirish standartlari kengashi (IASSB) RT va SIning audit jarayoniga 
ta’siri kuchayib borayotganini inobatga olib, amaldagi xalqaro standartlar va audit amaliyotini mazkur 
texnologiyalar imkoniyatlariga moslashtirish maqsadida “Technology Position” nomli hujjatni e’lon qildi. Hujjat 
e’lon qilinganidan so‘ng AQSh Qimmatli qog‘ozlar va birjalar komissiyasi (SEC) hamda Ochiq kompaniyalar 
buxgalteriya hisobini nazorat qilish kengashi (PCAOB) unda bayon qilingan “texnologiya yordamida 
ma’lumotlarni tahlil qilish” konsepsiyasi yuzasidan o‘z munosabatlarini bildirib bordilar va bu boradagi fikrlarini 
muntazam ravishda yangilab kelmoqdalar.

Shunga mos ravishda, Xalqaro buxgalterlar federatsiyasi (XBF) ham audit sifati nazoratiga oid standartlarga 
tegishli o‘zgartirishlar kiritish ustida ish olib bormoqda.

RT va SIning audit jarayoniga kirib borish istiqbollari haqida to‘xtaladigan bo‘lsak, Deloitte kompaniyasining 
“2025-yilgi TMT Predictions” hisobotidagi bashoratga ko‘ra, 2025-yilga kelib generativ sun’iy intellektdan 
foydalanadigan kompaniyalarning 25 foizi tajriba sifatida SI agentlarini joriy qilishi mumkin. 2027-yilga borib 
esa bu ko‘rsatkich 50 foizga yetishi kutilmoqda.

Hozirda kuchli to‘rtlikka kiruvchi auditorlik kompaniyalari qo‘llayotgan raqamli texnologiyalar va ularning 
vazifalari haqidagi ma’lumotlar quyidagi jadvalda keltirilgan.

1-jadvalda keltirilganlardan tashqari, PwC va EY auditorlik kompaniyalari buxgalteriya o‘tkazmalarini tahlil 
qiluvchi MindBridge AI texnologiyasidan, KPMG va EY shartnomalarni tahlil qiluvchi IBM Watson platformasidan, 

shuningdek Deloitte va EY bulutli xizmatlardan foydalanish imkonini beruvchi Microsoft Azure AI platformasidan 
keng foydalanib kelmoqda (1-jadval).

1-jadval. Auditda qoʻllanilayotgan sun’iy intellekt texnologiyalarining asosiy namunalari
Auditorlik kompaniyasining nomi Qoʻllanilayotgan SI ning nomi Vazifasi

Deloitte Argus

Malumotlar tahlilini amalga oshiruvchi 
SI, real vaqt mobaynida bir necha yuz 
minglab tranzaksiyalarni tekshirishi 
mumkin, risklarni aniqlab beradi

KPMG Clara

SI yordamida moliyaviy malumotlarni 
tahlil qilish; gʻayritabiiy tranzaksiyalarni 
aniqlash, auditor va mijozni bitta 
platformada ishlash imkonini beradi

EY (Ernest & Young) EY Helix

Tranzaksiyalarni 100% tahlil qilish, 
faoliyatdagi gʻayritabiiy holatlarni 
qidirish va chetga chiqishlarni
tasvirlab berish imkoniyati yaratilgan

PwC (PricewaterhouseCoopers) Halo for Journals
Buxgalteriya yozuvlari va jurnallarni 
tahlil qilish, riskli tranzaksiyalarni 
aniqlash, hisobot tuzish imkonini beradi

EY va KPMG hisobotlariga ko‘ra, sun’iy intellektdan foydalanish va ma’lumotlarni tahlil qilish xatoliklarni 
kamaytiradi, jarayonlarni avtomatlashtirish esa audit xarajatlarini qisqartiradi. Deloitte hisobotida esa xavflarni 
aniqlash, katta hajmdagi ma’lumotlarni avtomatik tahlil qilish hamda bu jarayonlarda robotlardan foydalanishga 
oid innovatsion yechimlar konsalting xizmatlaridan tushadigan daromadni sezilarli darajada oshirishi qayd 
etiladi.

Yuqoridagi holatlar raqamli texnologiyalar va sun’iy intellektning audit jarayoniga ijobiy ta’sirini ko‘rsatib 
bergan bo‘lsa-da, ularni joriy qilish bilan bog‘liq muammolar ham mavjud. Avvalo, huquqiy baza to‘liq 
shakllanmagan va mavjud hisob tizimiga integratsiya jarayoni murakkab hisoblanadi. Shuningdek, bunday 
texnologiyalar yuqori xarajatlarni talab qiladi, ularni qoplash esa ko‘p vaqt oladi, bu esa investitsiyalar 
samaradorligini pasaytiradi.

Yana bir muammo – raqamli texnologiyalar va sun’iy intellekt mohiyatini chuqur tushunadigan, maxsus 
dasturlar bilan ishlay oladigan va axborot texnologiyalari samaradorligini baholash qobiliyatiga ega auditor-
mutaxassislarning yetishmasligidir. Bundan tashqari, kibertahdidlar, ma’lumotlarni o‘g‘irlash yoki ularga 
ruxsatsiz o‘zgartirish kiritish xavfi ham mavjud.

Natijalar ko‘p jihatdan kiritilayotgan dastlabki ma’lumotlarning sifatiga bog‘liq. Agar noto‘g‘ri yoki to‘liq 
bo‘lmagan ma’lumot kiritilsa, tizim natijasi ham shunga yarasha xatoliklarni o‘zida aks ettiradi. Shu bilan birga, 
raqamli texnologiyalar va sun’iy intellektdan foydalanish auditor kasbining to‘liq yo‘qolishiga olib kelmasa-da, 
ishchi o‘rinlari qisqarishiga, buning oqibatida esa auditorlar orasida qarshilik va norozi kayfiyatning kuchayishiga 
sabab bo‘lishi mumkin.

Bundan tashqari, ushbu texnologiyalar orqali firibgarlikning yangi shakllari yuzaga kelishi, korxonalar 
faoliyatining ularga va ularni boshqaruvchi dasturlarga haddan tashqari bog‘lanib qolishi ham ehtimoldan xoli 
emas.

X U L O S A  V A  T A K L I F L A R
Kelajakda kichik va o‘rta korxonalar auditida raqamli texnologiyalar va sun’iy intellektdan foydalanish 

yanada kengayib, chuqurlashib borishi kutilmoqda. Bu jarayon korxonalarga masofadan turib muntazam audit 
xizmatlarini ko‘rsatish, moliyaviy hisobotlarning ishonchliligini tekshirish bilan birga biznes faoliyatini ham 
kompleks auditdan o‘tkazish, kelajakdagi risklarni bashorat qilish va bunday ishlarni qisqa muddatda yuqori 
sifat bilan amalga oshirish imkonini beradi.

Yuqorida qayd etilgan to‘siq va muammolarga qaramay, raqamli texnologiyalar va sun’iy intellektdan 
foydalanish audit amaliyotida vaqtinchalik jarayon emas, balki sohaning strategik rivojlanish yo‘nalishi 
hisoblanadi. Bu esa audit sifatini oshirish, xavflarni kamaytirish, shaffoflikni ta’minlash va moliyaviy hisobotlarga 
ishonchni mustahkamlashga xizmat qiladi hamda auditor kasbining nufuzini yanada oshiradi.

